Historia dalla casa

Igl onn 1898/99 baghegia Sigisbert Monn-Beer (1857-1906) ina casa da
vacanzas sisum il vitg Sedrun. Igl ei ina casa-crap - zatgei nunusitau per
Tujetsch ch'enconuscheva da gliez temps pli u meins mo la casa-lenn. Il sulom
ha custau 1340 francs e per la construcziun dalla casa ha il possessur pagau
5147 francs. Il patrun-casa era caulingia tier la viafier federala ed haveva
dimora el Tessin. Suenter in grev accident translochescha el siu domicil da
Bellinzona a Sedrun, nua ch'el miera ella vegliadetgna da 49 onns. Ses fegls
dotai cun buns talents tecnics endrezzan el plaunterren in luvratori per
zambergiar. In da quels, numnadamein il Placi, inventa schizun ina materia
explosiva e survegn perquei il surnum "Placi plum" e siu product senumna
"Placid" ni "Monoplacid". Per motivs d'existenza sto la gronda part dalla
famiglia emigrar. La vischnaunca gida a finanziar il bigliet sempel dil Placi per
I'America. - Anavos resta Sebastian Monn (1888-1960) ch'endrezza el
plaunterren igl emprem luvratori mecanic da Tujetsch. Leu repara el maschinas
da cuser, velos, grammofons, radios etc. Suenter sia mort igl onn 1960 va la
casa vi a siu fegl Heinrich che fa ordlunder puspei ina casa da vacanzas. 1980
cumpra la vischnaunca da Tujetsch il stabiliment per far ordlunder in museum.
La renovaziun cuoza entochen 1984. Lu han ins entschiet ad endrizzar il
museum. Malgrad che gia bia rauba veglia era ida dalla val giuadora, eis ei stau
pusseivel dad aunc rimnar tonta rauba per dar in bien maletg dalla moda e
maniera da viver, d'habitar e da luvrar dalla populaziun tuatschina d'avon
I'arrivada dalla tecnica (ca. 1950). Legreivlamein ein biars Tuatschins stai
promts da regalar diversa rauba veglia al museum.

lls 7 da settember 1986 vegn il museum inauguraus. El ha survegniu il num "La
Truaisch", in vegl plaid romontsch che munta in baghetg per conservar graun
ni era per deponer diversa rauba.



